آگسٽ 9، 2019 
رهتون نه ڏيڻ خلاف سي پي اين اي جي توهين عدالت واري درخواست تي چيف سيڪريٽري کان جواب طلب
ڪراچي (پ. ر) ڪائونسل آف پاڪستان نيوزپيپر ايڊيٽرز (سي پي اين اي) پاران اخبارن کي رهتون ڏيڻ واري عدالتي حڪم تي عمل نه ڪرڻ خلاف داخل توهين عدالت جي پٽيشن تي سنڌ هائي ڪورٽ نوٽس جاري ڪندي سنڌ جي وڏي وزير جي انسپيڪشن ٽيم جي چيئرمين شمس الدين سومرو، سيڪريٽري سڌ سماءَ عمران عطاء سومرو ۽ چيف سيڪريٽري سيد ممتاز علي شاهه کان 27 آگسٽ تائين جواب طلب ڪري ورتو آهي. جسٽس محمد علي مظهر ۽ جسٽس فيصل آغا تي ٻڌل ڊويزن بينچ، سي پي اين اي پاران سندس سيڪريٽري جنرل ڊاڪٽر جبار خٽڪ طرفان داخل توهين عدالت جي پٽيشن تي اهڙو حڪم جاري ڪيو. ياد رهي ته جسٽس محمد علي مظهر ۽ جسٽس فيصل آغا پاران سي پي اين اي جي درخواست تي 30 مئي 2019 تي ڏنل فيصلي ۾ چيف سيڪريٽري سنڌ ۽ سڌ سماء واري سيڪريٽري سنڌ کي حڪم ڏنو ويو هو ته 15 ڏينهن جي اندر اخباري ادارن کي رهتون ادا ڪيون وڃن پر اڍائي مهينا گذرڻ باوجود ان تي عمل نه ٿي سگهيو آهي.  سي پي اين اي توهين عدالت واري پٽيشن ۾ عدالت کي گذارش ڪئي آهي ته اخباري ادارن کي رهتون ترت ڏيڻ واري سنڌ هائي ڪورٽ جي حڪم تي عمل کي يقيني بنايو وڃي. سي پي اين اي پنهنجي پٽيشن ۾ وڌيڪ ڄاڻايو آهي ته گذريل ڪيئي سالن کان اخباري ادارن کي رهتون نه ملڻ سبب ادارا ۽ انهن ۾ ڪم ڪندڙ ملازم مالي بحران جي ور چڙهيل آهن ۽ سندن گذران مشڪل ٿي ويو آهي. ان ڪري هن کي انساني حقن جو مسئلو سمجهي ترت حل ڪرڻ لاءِ قدم کنيا وڃن.  سي پي اين اي پاران وڪيل رفيق ڪلوڙ معرفت داخل پٽيشن جي ٻڌڻي دوران اخباري ادارن جي ايڊيٽرن، صحافين ۽ ملازمن جو وڏو انگ پڻ موجود هيو.  

